
КъБР-м и Iэтащхьэ КIуэкIуэ 
Казбек унафэ зэрищIам тету, 
къалэ округхэмрэ щIыналъэ-
хэмрэ я администрацэхэм я 
Iэтащхьэхэм деж щыIэ совет-
хэр къыщызэрагъэпэщ рес-
пуб ликэм. Шэджэм районым 
и Iэтащхьэм и апхуэдэ гупым 
и япэ зэхыхьэр иджыблагъэ 
иригъэкIуэкIащ абы и тхьэ-
мадэ Борсэ Юрэ. 

ЯПЭ зэхуэсым ирагъэблэ-
гъащ КъБР-м щIалэгъуалэм я 
IуэхухэмкIэ и министр Лу Азэ-
мэт. ЗэIущIэм хэт нэхъ щIалэ-
хэр къэрал къулыкъущIэхэм 
епсэлъащ, зыщIэупщIахэм я 
жэуап зэхахащ. 

Псалъэм къыдэкIуэу жы пIэ-
мэ, ныбжьыщIэхэр нэхъ щIэуп-
щIащ щIалэгъуалэ прое ктхэр 
грант дэIэпыкъуныгъэкIэ гъэ-
зэщIэныр зэтеублэным, Шэ-
джэм щIыналъэм щащI ЩIа-
лэгъуалэ центрыр и кIэм нэ-
гъэсыным, 2024 гъэм екIуэкIы-
ну Iуэхугъуэхэр зыхуэдэм, нэ-
гъуэщIхэми. 

«Дунейм псынщIэу зехъуэж, 
щIэуэ къежьэм дыщыгъуэзэн 

КъБР-м и Правительствэм и Уна-
фэщI Мусуков Алий Iуэхугъуэ щхьэ-
хуэхэр щызэпкъраха зи чэзу зэ IущIэ 
иригъэкIуэкIащ. 

ФЕДЕРАЛЬНЭ мылъкум щыщу 
Къэбэрдей-Балъкъэрым и мылъкум 
 хагъэхьэнущ сурэтрэ видеорэ техы ным-
кIэ IуэхущIапIэр. Абы теухуауэ  КъБР-м и 
Правительствэм игъэхьэзыра проектыр 
игъэбелджылащ КъБР-м щIы, мылъку 
зэхущытыкIэхэмкIэ и министр Тэхъу Ас-
лъэн. Проектыр зэха гъэуващ Урысейм и 
мылъкухэмкIэ уп равленэу КъБР-м щы-
Iэм и мардэхэм  тету. Республикэм и 
къэрал мылъкум къыхэхъуэр сом мел-

Республикэм и мылъкум хагъэхьэ

«Къэрэхьэлъкъыр»
зи къежьапIэ

(КIэухыр. ПэщIэдзэр 1-нэ нап.).

Латин хьэрфхэр зи лъабжьэ алыфбей адыгэхэм тхузэха-
лъхьэнымкIэ Яковлевым къигъэсэбэпащ Хъуран Батий, 
Борыкъуей ТIутIэ, ЦIагъуэ Нурий, ЩэрылIокъуэ Талъостэн, 
Ел бэрд Хьэсэн сымэ, нэгъуэщI ди щIэныгъэлIхэм я зэфIэкIыр. 
1923 гъэм ирихьэлIэу ар хьэзыр хъуащ икIи цIыхубэм зыха-
гъэгъуэзэн папщIэ «Красная Кабарда» газетым къытра-
дзащ. 

Ди щIыпIэм къыщыдэкI газетым нэхъыбэрэ адыгэ тхы-
гъэхэр къытехуэнымкIэ латин хьэрфхэр зи лъабжьэ тхыбзэ 
диIэ зэрыхъуар щIэгъэкъуэн лъэщт. Сыти жыIи хьэрып хьэр-
фу типографием иIэхэр апхуэдизу мащIэти, къыдэкIыгъуэ 
къэс тхыгъэ кIэщI зыщыплI фIэкIа нэхъапэм традзэфыртэ-
къым. 

1924 гъэм мазаем и 1-м къыдэкIащ «Красная Кабарда» га-
зетым и иужьрей номерыр. МахуитI дэкIри, мазаем и 3-м, ду-
нейм къытехьащ «Къэрэхьэлъкъыр», адыгэбзэрэ урысыб-
зэкIэ къытехуэ тхыгъэхэр щызэхуэдэр. Абы и тиражыр минитI 
хъурт, арщхьэкIэ мазэм тIэу фIэкIа къыдэкIыфыртэкъым – 
яхурикъуртэкъым тхыгъэхэр зыгъэхьэзырхэмрэ къэзыщы п-
хэмрэ. 

«Къэрэхьэлъкъыр» хъыбарегъащIэ, ущиякIуэ, гъэсакIуэ 
къудейтэкъым. АбыкIэ ди лъэпкъэгъу куэдым зрагъэщIащ 
тхэкIэрэ еджэкIэрэ: цIыхухэр гупу зэхуэсурэ газетым къе-
джэрт, итхэм тепсэлъыхьыжырт, езыхэми я хъыбар редак-
цэм Iэрагъэхьырт. Тхылъхэр щIымащIэ лъэхъэнэм ар хэ-
кIыпIэфIт.

«Къэрэхьэлъкъыр» бзиплIкIэ къыдэкI хъуащ 1925 гъэм и 
бадзэуэгъуэ (июль) мазэм ирихьэлIэу. Адыгэбзэмрэ урысыб-
зэмрэ гъусэ яхуэхъуащ балъкъэрыбзэмрэ Налшык куэду 
щыпсэу бгырыс журтхэм я бзэмрэ. Лъэпкъ зэкъуэтыныгъэм и 
лъабжьэ быдэу уващ газетыр. 

А щIыкIэм тету илъэсиблкIэ къыдэкIащ «Къэрэхьэлъкъыр». 
1931 гъэм и мазаем (латин хьэрфхэр кириллицэкIэ яхъуэжа 
иужькIэ) абы къытепщIыкIыжащ адыгэбзэ защIэкIэ щхьэхуэу 
дунейм къытехьэу хуежьа «Ленин гъуэгур». Апхуэдэ дыдэ Iэ-
мал ягъуэтащ балъкъэрхэми - «Ленинчи жол», урысхэмрэ ад-
рей лъэпкъхэмри - «Ленинский путь». 

Аращи, «Къэрэхьэлъкъ» газетыр дунейм къызэрытехьэрэ 
нобэ илъэси 100 ирокъу. Абы тхыдэ къулей икIи хьэлэмэт 
зэриIэм шэч хэлъкъым: къэбэрдей адыгэхэми республикэми 
я гъащIэм а лъэхъэнэм къыщыхъуа Iуэхугъуэ нэхъыщхьэхэр 
и напэкIуэцIхэм нэсу къыщыгъэлъэгъуащ. Ди жагъуэ зэры-
хъущи, ахэр джыжыным, щIэныгъэр и лъабжьэу зэфIэгъэу-
вэжыным иужь ихьа щIагъуэ щыIэкъым. Нобэ зумыгъэзэ-
хуар, къыумыхутар пщэдей гъуэтыжыгъуей мэхъу. Абы и 
щыхьэтщ ди республикэм къыщыдэкI газетхэм я тхыдэм нэхъ 
куууэ зыщызгъэгъуэзэн мурадкIэ я япэ къыдэкIыгъуэхэр 
куэдрэ къызэрыслъыхъуар. Мэзкуу къэрал университетым 
журналистикэмкIэ и факультетыр къыщызухым, 1986-1987 
гъэхэм, «Къэрэхьэлъкъым» и къежьапIэм тезухуа диплом 
лэжьыгъэр щыстхым, Крупскэм и цIэр зезыхьэ Республикэ 
библиотекэм (иджы Мэлбахъуэм и цIэр зыфIаща Лъэпкъ 
библиотекэм) абы и къыдэкIыгъуэ щхьэхуэхэр слайдхэм тет-
хауэ къыщызгъуэтри, зыщызгъэгъуэзауэ щытащ. Иджы а 
слайдхэм узэреплъын Iэмэпсымэхэри щыIэжкъым икIи 1929 
гъэ пщIондэ къыдэкIа «Къэрэхьэлъкъым» дыпыкIыпащ. 
ЩыIэкъым ахэр «Адыгэ псалъэм» и редакцэми. Иджы ды-
щолъыхъуэ къэралым и газет гъэтIылъыпIэ нэхъыщхьэхэм. 
Хэт ищIэн, ди насып къикIынкIи хъунщ?! Абы къыхэкIыу 
щIэджыкIакIуэхэм захуэдгъэзэну дыхуейт: ди газетым и тхы-
дэм теухуауэ фызыщыгъуазэмкIэ фыкъыддэгуашэ. Дэ ахэр 
гулъытэншэ тщIынукъым икIи адыгэ газетым и илъэсищэ 
юбилейм тедухуа 2024 гъэм къриубыдэу дгъэхьэзыр тхыгъэ 
куэдым къадэкIуэу къытеддзэнущ.

КъищынэмыщIауэ, редакцэм музей къыщызэдгъэпэщыну 
ди мурадщ. Абы щызэхуэтхьэсынущ адыгэ газетым ехьэлIауэ 
дгъуэтыж псори. Гуапэ тщыхъунт фэри, щIэджыкIакIуэ лъа-
пIэхэ, зыкъытщIэвгъэкъуатэмэ. Адыгэ газетым, абы щылэ-
жьахэм, и тхыдэм теухуауэ сытри ди дежкIэ щхьэпэщ. Ахэр 
къахуэсэбэпынущ къытщIэхъуэ щIэблэми.

Адыгэ газетыр дунейм къызэрытехьэрэ нобэ илъэсищэ 
ирикъуами, а Iуэхугъуэ дахэр Iэтауэ щыдгъэлъэпIэнур нэхъ 
иужьыIуэкIэщ, дызэресауэ, дунейм и щIэрэщIэгъуэ гъатхэм и 
кIэухым - гъэмахуэм и пэщIэдзэм. Абы и пэ къихуэу зэIущIэ 
хьэлэмэтхэр, Iуэху щхьэпэхэр едгъэкIуэкIыну, газетым щылэ-
жьа нэхъыжьыфIхэм дахуфхутепсэлъыхьыну, нэгъуэщI куэ-
ди ди мурадщи, дэтхэнэ зыри фыхэтыну фыкъыдогъэблагъэ. 

ЖЫЛАСЭ Заурбэч,
«Адыгэ псалъэ» газетым и редактор нэхъыщхьэ.

икIи дыхэгъуэзэн мурадыр 
зэдгъэхъулIэныр псом ящхьэ-
ми, ди япэ итахэм къытхуагъэ-
на  лъапIэныгъэхэр зыщыдгъэ-
гъупщэ хъунукъым. Фэрэ дэрэ 
ди къалэн нэхъыщхьэр блэ-
кIам къыхэтха дерсыр и лъаб-
жьэу къэкIуэну дахэ ду хуэ-

нырщ», - жиIащ Лу Азэмэт. 
Министрым къыхигъэщащ 

щIалэгъуалэр унафэщIхэм 
тын  шу епсэлъэфу, ечэнджэщу 
щытын зэрыхуейр, къулы къу-
щIэ хэми абыхэм я нэIэ 
 къы  зэрытетыпхъэр. 

НЭЩIЭПЫДЖЭ Замирэ. 

БлэкIар  и  лъабжьэу

уан 29-рэ мин 602-рэ и уасэщ. Ар «Безо-
пасная среда» IуэхущIапIэм и нэIэ 
щIэтынущ. Министрыр щхьэхуэу къы- 
теувыIащ федеральнэ мылъкум щыща 
чыристан щIэнгъуазэм и том щхьэхуэ 
Къэбэрдей- Балъкъэрым и къэрал 
мылъ кум зэ рыхагъэхьам. Ар ди респуб-
ликэм и Лъэпкъ библиотекэм щахъу-
мэнущ. 

КъБР-м транспортымрэ гъуэгу хо зяй-
ствэмкIэ и министр ДыщэкI Аслъэн 

игъэ белджылащ 2024 гъэм муници-
пальнэ гъуэгу фондыр къызэгъэпэ-
щыным трагъэкIуэдэну субсидие Къэ-
бэрдей-Балъкъэрым и бюджетым 
 къыхахыу Налшык къалэ округым и 
мылъкум зэрыхрагъэубыдэнур. 

УФ-м и къэрал программэхэр цIы ху-
бэм я мылъкур зэгъэзэхуэнымкIэ «Элек-
тронный бюджет» системэм и мардэм 
изыгъэзагъэ КъБР-м щыубзыхунымкIэ 
Правительствэм и проектым тепсэлъы-

хьащ КъБР-м лэжьыгъэмрэ цIыхухэм 
псэуныгъэкIэ защIэгъэкъуэнымкIэ и 
министр Асанов  Алим. Абы игъэ бел-
джылащ гулъытэ хуэныкъуэ ныкъуэды-
къуэхэмрэ жьы кIэ фэкIэхэмрэ якIэ- 
лъып лъыным теухуауэ республикэм 
сис темэ щхьэхуэ щыIэ ным кIэ проектри. 

КъБР-м лъэпкъ Iуэхухэмрэ жылагъуэ 
проектхэмкIэ и министр КIурашын Ан-
зор зэIущIэм щытепсэлъыхьащ дин 
IуэхущIапIэхэм я лэжьакIуэхэу 2024 
гъэм Къэбэрдей-Балъкъэрым и къэрал 
стипендиер зратынухэр гъэбелджы-
лынымкIэ КъБР-м и Правительствэм и 
проектым. 

ГУГЪУЭТ  Заремэ. 

Урысейм и Федеральнэ налог IуэхущIа-
пIэм и управленэу КъБР-м щыIэм нэгъабэ 
ялэжьар къыщызэщIакъуэж коллегие ири-
гъэкIуэкIащ. Абы хэтащ Къэбэрдей-Балъ-
къэрым и Iэтащхьэ КIуэкIуэ Казбек. 

УПРАВЛЕНЭМ и унафэщI ГуэбэщIыкI Ас-
лъэн къызэхуэсахэр щигъэгъуэзащ лэжьы-
гъэр зыхуэдам. Ди щIыналъэм и социаль -      
но-экономикэ зыужьыныгъэр къызэзыгъэ-
пэщхэм ящыщщ налог IэнатIэр. Нэгъабэ 
лъэныкъуэ псомкIи налогхэр Iэрыхьащ 
 бюджетым. Статистикэм къызэригъэлъа-
гъуэмкIэ, 2023 гъэм КъБР-м и бюджет зэ-
хэлъым налогыу сом мелард 19,3-рэ къыIэ-
рыхьащ. Ар блэкIа илъэсым къыхахам нэхъ-
рэ сом меларди 2,6-кIэ нэхъыбэщ, нэгъуэщIу 
жыпIэмэ, проценти 115,7-кIэ хэхъуащ. 

Иужьрей илъэситхум (2019-2023 гъгъ.) нэ-
рылъагъуу нэхъыбэ мэхъу налогыу къыха -
хым и бжыгъэр. 

Бюджетым къыхалъхьэ налогым и Iыхьэ 
плIанэр хьэрычэтыщIэ Iуэху мащIэмрэ куры-
тымрэ къатырщ, ар зы илъэсым къриубыдэу 
процент 18,7-кIэ хэхъуащ. Зи щхьэ Iуэху 

зезыхуэж хьэрычэтыщIэхэм я бжыгъэр            
71227-м щIигъуащ. Зы илъэсым къриубыдэу 
цIыху мин 13 къахэхъуащ абыхэм. Хьэры-
чэтыщIэ Iуэху мащIэмрэ куры тымрэ я 
 бжыгъэри процент 12,9-кIэ хэхъуащ, 23186-рэ 
мэхъу. Налог нэхъыбэ къызыпэкIуэ хьэ ры-
чэтыщIэ Iуэхум и нэхъыбэр мэкъумэшым, 
ухуэныгъэм, сатум, шхапIэм, производствэм 
епхащ. 

Мы IэнатIэр щIефIакIуэм щхьэусыгъуэ 
хуо хъу къэралым хьэрычэтыщIэхэм къарит 
дэ Iэпыкъуныгъэри. КъыдэкIуэу налог къу-
лыкъущIапIэм цIыхухэм Iуэхур нэхъ тынш 
щащIын папщIэ IэмалыщIэхэр къы зэра-
гъэпэщ, бжыгъэр зи лъабжьэ технологиехэр 
къагъэсэбэп. Абы и фIыгъэкIэ налог тыным 
зы щызыдзейхэри къыщIагъэщыф, зытхэми 
я пщэрылъыр нэхъ тыншу зэфIагъэкI. 

КIуэкIуэ Казбек къулыкъущIапIэм ехъу-
лIэныгъэхэр яIэну ехъуэхъуащ икIи жиIащ 
абыхэм я IэнатIэм республикэм и эконо ми-
кэм зиужьынымкIэ мыхьэнэшхуэ зэриIэр.

КъБР-м и Iэтащхьэмрэ 
Правительствэмрэ я пресс-IуэхущIапIэ.

Сом меларди 2,6-кIэ 
нэхъыбэ къыхахащ



Мы махуэхэм

Зыгъэхьэзырар
ЩХЬЭЩЭМЫЩI Изэщ.

 

Iуэхур жыIэгъуафIэ 
щхьэкIэ, щIэгъуафIэкъым.

Лъэпкъ Iущыгъэ:

1940 гъэм дыгъэгъазэм и 
18-м Гитлер Iэ зыщIидза «Бар-
баросса» унафэм къызэ ры-
щыгъэлъэгъуамкIэ, СССР-м 
уащхъуэдэмыщхъуэу теуэ-
ным хуэгъэпса «уафэ-                       
хъуэпскI» зауэр ирагъэжьэ-
ну нэмы цэхэр хьэзырт. 

Ди къэралым къытеуэу зэ-
ман дэкIа, Москва и дежи 
къыщрагъэкIуэтыжа иужь, нэ-
мыцэхэм къагурыIуащ Къуэ-
кIыпIэ фронтым и кIыхьагъкIэ 
зэребгъэрыкIуэн къару зэра-
мыIэр. Арати, фашистхэм Ста-
линград къэубыдыным и Iуэ-
хур псом нэхърэ нэхъыщ хьэу 
къалъытэжащ. 

Япэрауэ, Индыл и зэпры кIы-
пIэхэр нэмыцэхэм зыIэрагъэ-
хьамэ, Совет къэралым и 
транспорт псы зекIуапIэ нэхъ 
лъэщ дыдэр абыхэм зэпауп-
щIырт. ЕтIуанэрауэ, фашист-
хэм КавказымкIэ яунэтIмэ, 
Сталинград зыщызыгъэбыда 
советыдзэхэр я щIыбагъ къы-
дэнэрт. Ещанэрауэ, а къалэр 
къызэращтэу, Тыркумрэ Япо-
ниемрэ ди къэралым къы-
теуэну нэмыцэхэр къагъэгу-
гъат. 

КъарукIэ къызэрыдэбэкIым 
къыхэкIыу, фашистхэм яхузэ-
фIэкIащ 1942 гъэм бадзэуэ-
гъуэм и 11 - 12-хэм я зэхуаку 
дэлъ жэщым Сталинград об-
ластым изэрыгуэну. Апхуэ дэу 
щIидзащ жэщ-махуэ 200-м 
 къриубыдэм екIуэкIа Сталин-
град зауэшхуэр.

Советыдзэхэм лIыхъужьы-
гъэ къызэрымыкIуэ къызэра-
гъэлъагъуэм къыхэкIыу, нэмы-
цэдзэхэм яхузэфIэкIакъым 
Ста линград псынщIэу зыIэ-
щIаубыдэну. АрщхьэкIэ, бийм 
къаруушхуэ бгъэдэлът. Кав-
казым хуеIэ 4-нэ танк армэм 
СталинградкIэ ирагъэгъэзэ-
жат. Абыхэм яужь иту, Индыл 
псы Iуфэм Iут къалэшхуэм 
 хуеIэрт 3-нэ, 4-нэ румын, 8-нэ 
итальян армэхэри. 

Сталинград гузэвэгъуэш-
хуэм пэщIэуват. ШыщхьэуIум 
и 23-м советыдзэхэм я «кIап-
сэ быдэр» фашистхэм пхрат-
хъащ. Зэхуаку къэунэхуам 
 Паулюс и танкыдзэм зыкъы-
дидзащ. Абы и гуп пэрытхэр 
къалэм и ищхъэрэ лъэны-
къуэмкIэ Индыл псы Iуфэм 
Iухьат. Зы махуэ закъуэм и 
кIуэцIкIэ бийм и кхъухьлъа-
тэхэр къалэм мини 2-м щIи-
гъурэ теуащ. Зауэр къызэ-
рыхъейрэ апхуэдэ удын лъэщ 
нэмыцэхэм нэгъуэщI зы къа-
ли ирадзатэкъым: зэ Iуплъэ-
гъуэкIэ, Сталинград мафIэ 
 лыгъейр къызыхэлындыкI хы 
къэукъубеям ещхьт, мафIэр 
зыщIэна щIы дагъэр уэрамхэ-

Узыншагъэр хъумэнымкIэ 
дунейпсо зэгухьэныгъэм 
 къы  зэ ригъэлъагъуэмкIэ, 
лышх узы фэр зыпкърыт сы-
маджэхэм я бжыгъэм кIуэ пэт-
ми хохъуэ. Iэ щIагъэлIхэм къы-
хагъэщ 2030 гъэм ирихьэлIэу 
апхуэдэ сымаджэхэр процент 
40-кIэ нэхъыбэ зэрыхъунур. 
Адрей узыфэхэм хуэмыдэжу 
лышхыр цIыхухэр нэхъ зыщы-
шынэ икIи гъэ хъужыгъуей 
узы фэ шына гъуэщ. Ауэ и 
чэзум къахута  дэтхэнэ зы узы-
фэми хуэдэу, пасэу къа-
пщIэмэ, куэдкIэ нэхъ тыншу 
пхуэгъэхъужынущ ар зэуэ-
лIар, абы и Iэпкълъэпкъым 
зыщиубгъуным хунэмысу 
къып хузэтегъэувыIэнущ. 

ЦIЫХУР нэхъыбэу зэрылIыкI 
узыфэхэм я деж етIуанэ увы-
пIэр щиIыгъщ лышхым. Дуней 
псор зыщыщтэ уз шынагъуэм 
илъэс къэс цIыху мелуани 8-м 
нэблагъэ йолIыкI. Къэпщытэ-
ныгъэхэм къы  зэрагъэлъа-
гъуэм кIэ, нэхъы бэу абы ихьыр 
зи ныбжь хэ кIуэ тахэрщ, илъэс 
60 - 70-хэм итхэрщ. Апхуэдэу 
 щытми, кIуэ пэтми узыфэ                
бзаджэм зыIэщIилъхьэ                  
щIалэ гъуалэмрэ сабийхэмрэ                 
я  бжыгъэми хохъуэ. Медици-            
нэ  щIэ ныгъэлIхэм илъэс 
 бжы гъэкIэрэ ирагъэкIуэкIа 
 къэ ху тэны гъэхэм я фIыгъэкIэ 
абы и Iэзэгъуэ зэхуэ мы дэхэр 
къагъэнэхуащ, а лэжьыгъэм 
адэкIи къыпащэ.

Куэдым апхуэдэу къащы-
хъуми, лышхыр зыпкърыт 
цIыхур Iэмал имыIэу абы илIы-
кIын хуейуэ щыткъым икIи 
илIы кIыркъым. Узыр зэуэ лIам 
игъуэт Iэзэгъуэм елъы тауэ, ар 
пкърытуи илъэс куэдкIэ псэу-
фынущ. Ди жагъуэ зэрыхъун-
щи, куэдым я дежкIэ ар фIэщ-
щIыгъуейщ, лышх шыкъырыр 
Iэпкълъэпкъым хэтмэ, абы 
уеIэ зэкIи зыри пхуемыщIэну 
къалъы тэу. ЦIыхухэм яIэ 
апхуэдэ еп лъы кIэм зрагъэ-
хъуэжын, узыфэм  теухуауэ 
 нэхъыбэ кърагъэщIэн папщIэ, 
Лышх узыфэм пэщIэ ты ным-           
кIэ дунейпсо зэгухьэныгъэм и 
 жэрдэмкIэ а Iуэхум махуэ 
 щхьэ хуэ хухахащ. 2006 гъэм 
щегъэ жьауэ мазаем и 4-р  
Лышх узы фэм пэщIэтыным и 

Мазаем и 3, 
щэбэт

1966 гъэм «Мазэ-9» совет 
станцыр дунейм щыяпэу Мазэм 
щетIысэхащ.

1924 гъэм «Красная Кабар-
да»  газетым и цIэр «Къэ рэ-
хьэлъкъ» жиIэу зэрахъуэкIащ.

1931 гъэм къалъхуащ уэрэ-
джыIакIуэ цIэрыIуэу щыта, 
 КъБР-м и цIыхубэ артист Къу-
ныжь Хьэждал.

Дунейм и щытыкIэнур

   «pogoda.yandex.ru» сайтым 
зэ ритымкIэ, Налшык уфауэ 
щы щы тынущ. Махуэм хуабэр 
градуси 2 - 3, жэщым щIыIэр 
градуси 2 щыхъунущ.

Мазаем и 4,
тхьэмахуэ

Лышх узыфэм пэщIэтыным 
и дунейпсо махуэщ

1932 гъэм къалъхуащ жур-
налист, КъБР-м щэнхабзэмкIэ 

   Сталинград зэхэуэр советыдзэм 

и  текIуэныгъэкIэ  зэриухрэ  
илъэс  81-рэ  ирокъу

МафIэр къызыхэлындыкI
хы къэукъубеят

ми ирижэрт, Индыли хэ-
лъадэрт…

АрщхьэкIэ, фашистхэм сыт 
хуэдэ Iэмал къамыгъэсэбэ-
пами, быдапIэдэсхэмрэ сэ-
лэтхэмрэ зэрехьэжьэу къалэр 
ябгынакъым. ШыщхьэуIум и 
25-м зыхъумэжыныгъэмкIэ 
къа лэ комитетым Сталинград 
дэсхэмрэ зауэлIхэмрэ захуи-
гъэзащ, быдапIэр бийм ира-
мытыну къыхуриджэу. 

Iугъуэмрэ мафIэмрэ зэ-
щIащ та уэрамхэм зы махуэ 
къэ мынэу цIыху мини 6-м 
 щIигъу къыдыхьэрти, бийр 
зэте зыIыгъэ мывэ чохэр (бар-
рикадэхэр) яухуэрт. Къалэм 
нэхъри быдапIэ теплъэ иIэ 
 хъурт.

Сталинград зауэм и «зы-
хъумэжыныгъэ» Iыхьэм къриу-
быдэу фашистхэм яфIэкIуэ-
дащ сэлэтрэ офицеру мин   
700, танкрэ зэребгъэрыкIуэ          
топу миным щIигъу, лагъы-
мыдзрэ зенитнэ топу мини 2, 
кхъухьлъатэу 1400-м щIигъу. 

Къыхэгъэщыпхъэщ зэхэуэ-
хэр щекIуэкIым Сталинград 
дэт заводхэм я лэжьыгъэр зы 
махуи къызэрызэтемыу выIар. 
Псалъэм папщIэ, къалэку 
дыдэм зэхэуэхэр щыщекIуэкI 
фокIадэ мазэм къриубыдэу, 
трактор заводым щагъэ хьэ-
зырри, фронтым иратащ танк 
200-рэ мотор 40-рэ.

Индыл деж щекIуэкIа зауэш-
хуэр иухащ алъандэрэ зэи 
щымыIа ди текIуэныгъэ инкIэ. 
Махуэ 200-кIэ екIуэкIа а зауэ-
зэрылIым хэтащ цIыху мелуа-
нитIым щIигъу. Сталинград 
деж нэмыцэ, итальян, румын 
дзэхэм укIыгъэу щафIэкIуэ-
дащ цIыху мелуан 1,5-рэ. 

Сталинград щызэпэщIэува 
иужь, Хэку зауэшхуэм и мыза-
къуэу, ЕтIуанэ дунейпсо зауэр 
зэрекIуэкI щIыкIэми зихъуэ-
жащ. Нэмыцэдзэхэм къате-
кIуэн щымыIэу ягъэIуа хъы-
барыр зэрыпцIыр наIуэ къэ-
хъуат. ИкIи, абыхэм икIуэту 
щIа дзащ. Советыдзэхэр Ста-
линград деж зэрыщытекIуам  
и хъыбарыр дуней псом псын-
щIэ дыдэу щызэлъащIысащ. 

1943 гъэм мазаем и 5-м Ста-
линым къыIэрыхьащ США-м          
и президент Рузвельт Фран-
клин и хъуэхъу телеграммэ. 
Инджылызым и премьер- 
министр Черчилль Уинстон 
Сталиным къыхуигъэхьа те-
леграммэм щитхащ: «Езы 
Сталинград хъуащ совет 
цIыхубэм я лIыгъэмрэ я гуа-
щIэмрэ, цIыхум и фэм ди-
гъэхуэфынум и щапхъэ».

Тедзэным
хуэзыгъэхьэзырар

КЪУМАХУЭ  Аслъэнщ. 

Лышх  узыфэм  пэщIэтыным  пщэдей  и  дунейпсо  махуэщ

ЗэреIэзэ Iэмалхэр йофIакIуэ
махуэу къокIуэкI. 

Лышх узыфэм щысхьы рабгъу 
лъэпкъ имыIэу Iэпкълъэпкъым 
и дэтхэнэ зы Iыхьэри еубыд, 
уеб лэмэ зы пкъынэлъынэм 
икIыурэ апхуэдэ зыбжанэ къы-
зэщIиу быдэфынущ. Дуней  
псом нэхъ зыщызыубгъуауэ 
 къалъытэр бгъэ лышх узы-
фэрщ, абы къы кIэ лъыкIуэу ар 
нэхъ зыхуэлъэр тхьэмбылырщ. 

Германием щыIэ Гейдель-
берг къалэм дэт, Лышх узы-
фэхэмкIэ нэмыцэ щIэныгъэ-
къэхутэныгъэ центрым и уна-
фэщI, профессор Бауманн 
 Михаэль зэрыжиIэмкIэ, узы-
фэм и лIэужьыгъуэ 30-р къы-
зыхэкIыр тутынырщ икIи нэхъ 
псынщIэу ар зэрыхыфIадзэ-
ным цIыхухэр къыхуреджэ. 
«Лышх узы фэм упэщIэтыным-
кIэ дэIэ пыкъуэгъу хъарзынэу 
щыIэр къэуат зыщIэлъ ерыс-
къы узын шэмрэ спортымрэщ. 
Мис абыхэм гулъытэ нэхъыбэ 
хуэфщI», - жеIэ нэмыцэ до-
хутырым. 

УФ-м Узыншагъэр хъумэным-
кIэ и министерствэм къызэ ри-
гъэ лъагъуэмкIэ, гъэ къэс лышх 
узы фэр  япкърыту къахутэ 
цIыху мин 600-м нэблагъэ. 2017 
гъэм Урысейм щызэхалъхьащ 
Лышх узы фэм пэщIэтынымкIэ 
лъэпкъ программэ щхьэхуэ. 
Къищынэ мы щIауэ, ар «Узын-
шагъэр хъумэн» лъэпкъ про-
ектми щагъэнэхъыщ хьэ Iуэху-
гъуэхэм ящыщщ. Хабзэ хъуауэ, 
илъэс къэс мазаем, Лышх узы-
фэм пэщIэтынымкIэ дунейпсо 
махуэм ирихьэлIэу, къэралым 
щрагъэкIуэкI а Iуэхум хуэгъэпса 
зэхыхьэхэр, цIыхухэм узым 
зэры зыщахъумэным теухуа Iэ-
малхэр зэрырагъэщIэным 
 хущIэкъуу, абы земыгъэуб-
гъунымкIэ щыIэ хэкIыпIэхэм 
щагъэгъуазэу, гъащIэ узыншэ 
ирахьэкIыным къы хураджэу. 
Абы и лъэныкъуэкIэ ди щIы-
налъэм и медицинэ Iуэху-
щIапIэхэми лэжьыгъэ щхьэ-
пэхэр къы щызэрагъэпэщ. Ап-
хуэ  дэу ма заем и 3-м республи-
кэм и Онкологие диспансерым 
«бжэ зэIухам и махуэ» щыIэ-
нущ. IуэхущIапIэм къекIуа лIэ-
хэм я узыншагъэр къапщытэ-
нущ лышх узыфэхэм еIэзэ до-
хутырхэу Назрэн Сакимэ, 
 Къашэж Мадинэ, Расуловэ 

Лейлэ, ГубэщIыкI Анзор, Понэж 
Къан темыр, АфIэунэ Мухьэ-
мэд, Мэршэнкъул Астемыр, 
Iэпщэ Алим сымэ. Абыхэм 
цIыхухэм я щы тыкIэр къапщы-
та нэужь, адэкIэ ящIэнум, зэ-
ры зы кIэ лъып лъыжынум теухуа 
чэнджэщхэр иратынущ.

«Узыншагъэр хъумэн» лъэпкъ 
проектым «Лышх узыфэхэм пэ-
щIэ тыным» и щIыналъэ прог-
рам мэр Къэбэрдей-Балъкъэ-
рым зэ ры щагъэзащIэм ипкъ 
иткIэ, республикэм къыщызэ-
Iуахащ  ам булаторэ онкологие 
дэ Iэпы къуныгъэхэмкIэ центр-
хэр. Ахэр щолажьэ Онкологие 
диспансерым, Республикэ кли-
никэ медико-хирургие цен-
трым, ЩIыналъэхэм зэдай, 
узыфэ зэмылIэу жьыгъуэхэм 
ще  Iэзэ сымаджэ щым. 2023 
гъэм а центрхэм он кологие дэ-
Iэпыкъуныгъэхэр щагъуэтащ 
щIы налъэм щыпсэу цIыху 
 9134-м.

А IуэхущIапIэхэм щолажьэ зи 
IэщIагъэм фIыуэ хэзыщIыкI до-
хутырхэр, центрхэр къызэгъэ-
пэщащ зыхуэныкъуэ Iэмэп-
сымэхэмкIэ: рентгенографхэм-
кIэ,  маммографхэмкIэ, УЗИ, 
КТ, эндоскопие аппаратхэмкIэ. 
Мып хуэдэ лэжьыгъэр хуэу-
нэтIащ узыр и чэзум къэ-
хутэным, нэхъ пасэу еIэзэн щIэ-
дзэным, сымаджэр щыпсэум 
нэхъ пэгъунэгъуу химиотера-
пиер щегъэкIуэкIыным, ап хуэ-
дэуи лышх узыфэр зыпкъ ры-
тым и узыншагъэр егъэфIэ -
кIуэ жынымкIэ зыхуэныкъуэ 
дэIэ пы къуныгъэр къы хузэгъэ -
пэ щы ным.

Медицинэр и пIэ иткъым, 
лышх узыфэм зэрыпэщIэт                  
Iэмалхэр кIуэ пэтми йофIа-           
кIуэ, унэтIыныгъэм щекIуэкI 
зыу жьыныгъэхэр къэплъы-
тэмэ, хэт ищIэрэ, зэманышхуэ 
дэ мыкIыуи а уз шынагъуэм и 
лIэужьыгъуэ псоми зэры пэ-
лъэщын хущхъуэгъуэ къе-
жьэнщ. Ауэ иджыпстукIэ  до -        
ху тыр хэм я чэнджэщ нэхъыщ-
хьэр профилактикэ кIэлъып-
лъыныгъэхэр щIэх-щIэхыурэ 
егъэкIуэ кIы нырщ, жыджэру 
 гъащIэ узын шэ зэрепхьэ-
кIыным ухущIэ къунырщ.

ЩХЬЭЩЭМЫЩI Изэ.

ныб жьэгъугъэм и Урысей уни-
вер ситетыр къызэрагъэпэ-
щащ.

1927 гъэм къалъхуащ Къэбэр-
дей къэрал драмэ театрым 
илъэс куэдкIэ щылэжьа, УФ-м и 
цIыхубэ артист Токъуий Хъу-
сен.

1928 гъэм къалъхуащ журна-
лист, КъБР-м щэнхабзэмкIэ 
щIыхь зиIэ и лэжьакIуэ Тэрчы-
къуэ Исуф.

Дунейм и щытыкIэнур

   «pogoda.yandex.ru» сайтым 
зэ ритымкIэ, Налшык уфауэ 
щыщытынущ. Хуабэр махуэм 
градуси 7 - 8, жэщым градус 1 - 
2 щыхъунущ.

Къэбэрдей-Балъкъэрым ЩэнхабзэмкIэ и министерствэр, КъБР-м и Журналистхэм я зэгухьэны-
гъэр, «КъБР-Медиа» къэрал кIэзонэ IуэхущIапIэр, «Къэбэрдей-Балъкъэр» ВТК-р, «Адыгэ псалъэ», 
«Заман», «Кабардино-Балкарская правда», «Горянка», «Советская молодёжь» газетхэм, «Iуащхьэ-
махуэ», «Литературная Кабардино-Балкария», «Минги Тау», «Нур», «Нюр», «Солнышко» журналхэм 
я редакцэхэр, «КъБР-инфо» хъыбарегъащIэ агентствэр, «Эльбрус» тхылъ тедзапIэр яхуогузавэ 
«Къэбэрдей-Балъкъэр» ВТК-м балъкъэрыбзэкIэ нэтынхэм я программэхэр езыгъэкIуэкI Малкаровэ 
Каринэ Рашид и пхъум и адэ Малкаров Рашид Муса и къуэр дунейм зэрехыжам къыхэкIыу.

щIыхь зиIэ и лэжьакIуэ Бел-
гъэрокъуэ Евгение.

1939 гъэм къалъхуащ тха-
кIуэ, зэдзэкIакIуэ, КъБР-м щэн-
хабзэмкIэ щIыхь зиIэ и лэ-
жьакIуэ Мэлбахъуэ Елбэрд.

Дунейм и щытыкIэнур

   «pogoda.yandex.ru» сайтым 
зэритымкIэ, Налшык уэфIу 
щыщытынущ. Махуэм хуабэр 
градуси 6 - 8, жэщым щIыIэр 1 
градус щыхъунущ.

Мазаем и 5,
блыщхьэ

Урысейм ягу къыщагъэкIыж 
зи къалэн зыгъэзащIэу хэкIуэ-
да дипкурьерхэр (дипломат 
къулыкъум и пощтхэр къезы-
шэкIхэр).

1960 гъэм Лъэпкъхэм я зэ-

Узыншагъэ

КъБР-м щIыхь зиIэ и артист 
Къардэн Лъостэнбий къызэра-
лъхурэ илъэс 95-рэ ирокъу.

 
КЪАРДЭН Лъостэнбий гъуа-

зджэм пасэу дихьэхат. Абы и 
фIыщIэ хэлъщ ди республикэм и 
артисткэ нэхъыфIхэм ящыща 
 Къардэн ХьэкIуцэ. Театрым спек-
таклыщIэ щыщагъэувкIэ, абы и 
дэлъхур  здишэурэ иригъэп-
лъырт. АпщIондэ ху щIалэ цIы кIур 
гъуазджэм зыIэпишэрт икIи гукIэ 
зэригъэзахуэрт, артист хъуамэ, 
дуней на сыпыр къеуэ лIауэ къы-
зэрилъытэнур. 

Лъостэнбий иджыри къуа-
жэдэс щIалэ цIыкIуу драмэ гуп-
жьейм хыхьащ. Абы къыдыхэт-
хэм ямыгъэщIагъуэу къанэр тэ-
къым тегушхуэныгъэ хэлъу сыт 
хуэдэ ролми зэрызрип щы тыр. А 
зэманым мурад быдэ ищIат 
фIыуэ илъагъу IэщIагъэм хуе-
джэну. Апхуэдэурэ екIуэ  кIыурэ, 
1944 гъэм Налшык къалэм театр 
студие къы щы зэIуахыу Лъостэн-
бий зэхихащ. Абдеж гъуазджэм 
япэ лъэба къуэр щыхичащ ар зи 
хъуэпсапIэ щIалэм: экзаменхэм 
пхыкI ри, студием щIэтIысхьащ. 

Къардэным и гъащIэ гъуэгум 
щыпхишащ икIи зэи зыщигъэ-
гъупщакъым еджэн щыщIа дза-
гъащIэм я егъэджакIуэхэм 
ящыщ гуэрым къажриIа мы пса-
лъэхэр: «Артист нэс ухъун пап-
щIэ, япэрауэ, умыбэлэрыгъыу уе-
джэн хуейщ. ЕтIуанэ рауэ, цIы ху-
хэм я гурыщIэ зэхуэ мыдэхэр 
 пэжагъ хэлъу къэбгъэлъэгъуэфу 
ущытыпхъэщ!». ЦIыхухэм ягу 
 къи  нэжа образ куэд къэзыгъэ-
щIа артистым а чэнджэщхэр 
гъуа зэу иIащ. 

«На бойком месте» спектак-
лырщ япэу ар утыку къыщихьар. 
Зэпымыууэ и Iэзагъымрэ щIэны-
гъэмрэ зэрыхигъахъуэм къыхэ-
кIыу, абы кърат дэтхэнэ зы ролри 
гум хыхьэу къигъэлъагъуэрт. 
 Роль цIыкIуми зытригъэгусэртэ-
къым, ролышхуэми зыкъыфIи-
гъэщIыжыртэкъым. Абы къыгу-
рыIуэрт ехъулIэныгъэ иIэн пап-
щIэ роль зэхэдз имыщIу гу къаб-
зэрэ псэ хьэлэлкIэ театрым 
хуэ  лэ жьэн зэры хуейр. ЩIалэм и 
гурыхуа гъымрэ и Iэзагъымрэ гу 
щылъа тэм, роль нэхъ гугъухэр 
пщэ рылъ къыщащI хъуащ. Зэуэ 
къе мыхъулIэ щыIэми, ерыщу 
Iуэхум пэщIэтт ар. И зэфIэкIым 
зригъэужьын папщIэ зыдэп-
лъеин, щапхъэ зытрихын, зэчэн-
джэщын гъунэжу щыIэт. Ап-
хуэдэхэт ТIыхъужь Алий, Сонэ 
Мухьэрбий, Болэ Мурат, ДыщэкI 
КIунэ сымэ. А нэхъы жьыфIхэм я 
псалъэхэм щIэ  дэIуащ, зыхуау-
щийхэр зыхилъ хьащ Къардэным. 

Ар ящыщщ лъэныкъуэ куэдкIэ 
зызыузэщIа артистхэм, сыту 
жыпIэмэ драмэми, траге диеми, 
комедиеми роль зэ мы лIэужьы-
гъуэхэр щигъэ зэ щIэфащ. Театр 
гъуазджэм зэ   фIэ  кIышхуэ зэры-
щиIэм и нэщэнэт ар. Жанр псоми 
хэзагъэми, нэхъ дэзыхьэхыр ко-
медиерт. ГъащIэм зэран щыхъу 
цIыху нэджэIуджэхэр, пцIыупс-
хэр, фадафэхэр и дэтхэнэ зы 
щIыкIэмкIи иубу, ауаныр и куэду 
комедиехэм щыджэгуащ. 

Театрым  ар
къыхуигъэщIат

Зи купщIэкIи гъэпсыкIэкIи зэщ-
хьэщыкI лэжьыгъэ куэдым 
 Къардэн Лъостэнбий роль  90-м 
щIигъу щи гъэзэщIащ. Апхуэ- дэ-
хэщ «Кремлым и сыхьэт къеуэ-
хэр», «Уимыш умышэс», «Щхьэ-
гъусэ гъэсэкIэ», «Ревизор», «Ла-
шын», «Борэн», «Нэ чыхьытх», 
«Хъуэ  жэ» лэжьыгъэ хэр, нэ-
гъуэщI хэри. 

Зы жанр къудейм фIэкIа щы-
мыджэгуф артистхэм ящыщ 
куэ дым я ролхэр зэщхь ща-             
фIэхъу къохъу. Дэтхэнэ зы 
образми  бгъэ дыхьэкIэ щхьэхуэ 
къы хуэ зы гъуэ тыф, ахэр цIыху-
хэм ягу нэсу къигъэлъэгъуэным 
сыт щыгъуи хуэсакъ Къардэным 
и ролхэр зэи зэ техуэртэкъым, 
щIэщыгъуэ хуэщIт. Апхуэдэу Iэ-
загъ хэлъу и IэнатIэм зэрыб-
гъэдэтырт а артистым ехъу-
лIэныгъэхэр щIиIар. И лэжьы-
гъэ хэм фIыуэ щыгъуазэхэм зэ-
рыжаIэжымкIэ, спектаклым 
щы  щIидза дакъикъэм щегъэ-
жьауэ абы къехъулIэрт Iуэ хур 
 зэ рыщыт дыдэм хуэдэу цIы ху-
хэм я нэгу къыщIигъэхьэну. 
Аращ игъэзащIэ ролхэм ящыщ 
куэд гукъинэж щIащы хъуари. 
«Хъуэжэ» спектаклыр ди рес-
пуб ликэм и къалэхэмрэ къуа-
жэхэмрэ ехъулIэныгъэ иIэу зы 
зэман щагъэлъэгъуауэ  щы   тащ. 
Къардэ ным а спектаклым хэт 
Асте мы рыпщым и ролыр пэ-
жагъ   хэлъу къигъэлъэгъуэ-
фащ. Псом хуэмы   дэу зи ныб-
жькIэ зэщ хьэ щыкI лIы хъужьхэм 
я ролхэр гъэ зэ щIэныр Къар-
дэным ныкъу са ныгъэн шэу къе-
хъулIэрт. Апхуэдэу куэд ди-
хьэхыу ар щыджэ гуащ «Нэ-
чыхьытх» спектаклми. 

Осетин драматург Хугаев Г. и 
пьесэм къытращIыкIа «Си щы къу   
анэ» спектаклым Къардэным 
 роль гъэщIэгъуэнхэр щи  гъэ зэ-
щIащ. Ар артистым ехъулIэны-
гъэ къыхуэзыхьа, нэхъ ри цIэрыIуэ 
зыщIа ролхэм ящыщщ. Япэ-

щIыкIэ Лъостэнбий Къазбэч щIа-
лэм и ролыр гушыIэшхуэ хэлъу, 
узыIэпишэу егъэзащIэ, иужькIэ 
Марфэ Пет ровнэ фыз абрагъуэм 
и ролыр къохъулIэ. ЦIыхухъухэм 
цIыхубз ролхэр ягъэзащIэу куэд-
рэ къэ мыхъуми, Къардэным ар 
гъэ щIэгъуэныщэу къехъулIат. 

- Лъостэнбий «Мадинэ» спек-
таклым щигъэзэщIа Къасым и 
образымрэ «Гуащэ ябгэ» лэ-
жьыгъэм щищIа Елгъэр и ро-
лымрэ зэбгъапщэмэ, япэр мылъ-
кум дихьэха, напэр зы фIэкIуэда 
цIыху нэжэсу долъагъу. И пхъу-
рылъху хъыджэбзыр лIыжь кхъа-
хэм мылъкукIэ Iэригъэхьэн пап-
щIэ, абы Iуэху фIейхэр зэрехьэ. 
Апхуэдэ образхэр Къардэным 
фIыуэ къехъулIэрт, - жеIэ Тхьэ-
зэплъыж Ислъам. - «Гуащэ ябгэ» 
спектак лым Къардэным щи-
гъэзэщIа ролыр ипэкIэ зи гугъу 
тщIам къыщхьэщокI. Мыбы ар 
щыдолъагъу щэнхабзэ ин зыхэлъ 
цIыхуу, гушыIэрейуэ, зи мура дыр 
зэзыгъэхъулIэ цIыху акъы лы-
фIэу. «Сыт и уасэ лъагъуны-
гъэр», «Ди ауанхэр», «Уэсхэр» 
спек таклхэм щигъэзащIэ ролхэр 
зыкIи зэкIуалIэркъым, ауэ 
 дэтхэнэри гукъинэж ищIыну 
 хузэ фIэкIат. «Уэсхэр» спектак-
лыр щекIуэкIкIэ Къардэныр 
 пощ т зехьэу сценэм зэритыр да-
къикъитI иримыкъущ. Арщ хьэкIэ 
а зэман кIэщIми, псалъитI-щы 
фIэкIа къыжьэ дэ мыкIыу, Лъос-
тэнбий пощтзехьэм и образыр 
IупщIу ди нэгу къыщIигъэувэ-
фащ. 

Ди республикэм и мызакъуэу, 
Къардэныр фIыуэ къыщацIыхуат 
Адыгейми, Къэрэшей-Шэрджэс-
ми, Осетие Ищхъэрэ-Аланиеми. 

Къардэн Лъостэнбий пасэу 
дэзыхьэха Iуэхур псэуху IэщIыб 
ищIакъым икIи абы епцIыжа-
къым. Республикэм и театр 
 гъуазджэм лъэужь дахэ къыщи-
нащ, щыпсэуа лъэхъэнэкIи я 
хьэл кIи зэщхьэщыкI цIыхуищэм я 
ролхэр игъэзащIэри. ИгъэзэщIа 
къудей мыхъуу, гъащIищэ къи-
гъэщIауэ жыпIэ  хъунущ Лъостэн-
бий, апхуэдиз лIыхъужьым я сэ-
фэтым ихьэфащи. 

Къэбэрдей-Балъкъэрым и 
лъэпкъ щэнхабзэмрэ гъуазджэм-
рэ я зыужьыныгъэм, жылагъуэ 
лэ жьыгъэм хуищIа хэлъ хьэ ны-
гъэфI хэм папщIэ абы мызэ-
мытIэу къыхуагъэфэщащ 
ВЦСПС-м, КъБАССР-м и Совет 
Нэхъыщхьэм и Прези диумым, 
республикэм ЩэнхабзэмкIэ и 
министерствэм я щIыхь тхылъ-
хэмрэ саугъэтхэмрэ. Къищы нэ-
мы щIауэ,  къратащ Лениныр къы-
зэралъ хурэ илъэси 100 щрикъум 
и щIыхькIэ къыдагъэкIа юбилей 
медалыр. 

ТЕКIУЖЬ Заретэ.

Къэбэрдей-Ба лъ-
къэрми Кавказ Ищ-
хъэрэми  зи зэчийр 
зы  хуэбгъэдэн щы-
мыIэу къыщалъытэу 
щы та ди тхакIуэ гъуэ-
зэджэ Мэлбахъуэ Ел-
бэрд мазаем и 4-р 
къы щалъхуа махуэщ, 
псэужамэ, и ныбжьыр 
илъэс 85-рэ ирикъу-
нут. 

АР зэрысцIыхуа 
илъэс пщыкIутхум икIи 
сыбгъэдэсу згъэкIуа зэ-
маным си гум гукъэ-
кIыж IэфIхэр къранащ. 
Дэ щIэх-щIэхыурэ ды-
щызэхуэзэрт сурэтыщI 
Шидакаев Валентин и 
лэжьапIэ пэшым, ди 
ныбжьэгъуфI тхы дэ дж-
хэу Касумов Алий, Соб-
лыр Леонид, философ 
Бэ лэтокъуэ Виталий, 

ДифI  догъэлъапIэ

И макъыр нобэми 
зэхэсх хуэдэщ

Мэлбахъуэ Елбэрд къызэралъхурэ  
пщэдей илъэс 85-рэ ирокъу

сурэтыщI Хьэжу Руслан сымэ я гъусэу. Дэтхэнэ зыми 
зытепсэлъыхьын иIэт, зы Iуэху щхьэхуэ гуэрым хуэIэижьт, ауэ и 
тхакIуэ IэщIагъэмкIи и цIыху щIыкIэкIи къанэ щымыIэу ди гу-
лъытэ къэзылэжьыр Елбэрдт, ди зэныбжьэгъу уэршэрхэм я ре-
жиссёру зыхужыпIэкIи ущымыуэну щIалэ ахъырзэмант. Дэ 
зыхэтщIэрт абы гъащIэр фIыуэ зэрилъагъур, зэрыцIыхуфIыр, 
зэрыгупцIанэр. Дэ дылъэIэсырт тхыдэм, философием, поли-
тикэм ехьэлIа Iуэхугъуэхэм, ауэ нэхъыбэу зи гугъу тщIыр хамэ 
къэрал, урыс, адыгэ, балъкъэр лъэпкъ литературэхэм ящыщ 
тхыгъэ нэхъыфIхэрт. 

Иджыпстуи зэхэсх хуэдэщ прозаик икIи критик Мэлбахъуэм и 
макъ щэхур, Шекспир У., Хемингуэй Э., Бальзак О., Фейхтван-
гер Л., Чехов А., Толстой Л., Пушкин А., КIыщокъуэ А., Кулиев 
Къ., КIуащ Б., Нало А., IутIыж Б., нэгъуэщI тхакIуэшхуэхэми          
я  IэдакъэщIэкIхэм тепсэлъыхьу. Абы бгъэдэс дэтхэнэри ири-
гушхуэрт а цIыху телъыджэм и акъыл жаным, щэнхабзэ лъа-    
гэ зэрыхэлъым. Мэлбахъуэм и «Iуащхьэмахуэ кIуэ гъуэгур шы-
нагъуэщ», «ЩумыгъэпщкIуам щылъыхъуэ», нэгъуэщI тхыгъэ-
хэми я гугъу тщIын щIэддзамэ, ди псалъэмакъыр кIыхь                             
хъурт. 

Адрей и тхыгъэхэми хуэдэу, сигу ирохь Мэлбахъуэм «Наби-
рая высоту» зыфIища документальнэ повестыр. Ар теухуащ 
Совет Союзым и ЛIыхъужь, тенджыз авиацэм и генерал-пол-
ковник, Донбассым къыщалъхуа, Налшык дэт ещанэ курыт 
еджапIэм щеджа Кузнецов Георгий. А лIы хахуэр кхъухьлъатэзе -      
хуэу зэуапIэм Iухьэри, эскадрилием и командир хъуауэ щытащ, 
бийм хэщIыныгъэ ириту, 122-рэ уэгум зиIэтащ, Кърымыр хуит 
къищIыжащ. 

Хэку зауэшхуэм хэта нэгъуэщI зы лIы ахъырзэман ди 
зэхуэсхэм мызэ-мытIэу кърихьэлIат, и гукъэкIыжхэр къыджи-
Iэжу, Елбэрд и упщIэ щIэгъэщхъуахэм жэуап ириту къыд-
бгъэдэсат. Ар тхакIуэ, университетым адыгэ литературэмкIэ и 
егъэджакIуэу щыта, Невский Александр и орденыр зыхуа-
гъэфэща, рейхстагым адыгэбзэкIэ тетхыхьа Нало Ахьмэд-
хъанщ. 

Зи гупсысэкIэкIэ, Iуэху еплъыкIэкIэ зэтехуэ гупыр щызэбгъэ-
дэсыф дакъикъэхэр дэтхэнэм и дежкIи махуэшхуэт. Зэгуэрым 
Хьэжу Руслан къытхутепсэлъыхьат зыхэдмыщIыкI Iуэхум - Ел-
бэрд зэрысурэтыщIым. Илъэс ныкъуэ хуэдэ дэкIауэ, си ныб-
жьэгъур сымаджэ хъури, щIэупщIакIуэ сыкIуат. Мис абы 
 щы гъуэщ щыслъэгъуар пэшитI хъу и фэтэрым и балкон зэ-
хуэщIам ит сурэт лэжьыгъэ дахэхэр. Гъэлъэгъуэныгъэ ди-
гъэщIыну сыщелъэIум, идатэкъым, си гукъэкIым и уасэ хуэ-        
дэ, зы сурэт тыгъэ къысхуищIри зэфIигъэкIат. 

Елбэрд и «щэхур» республикэ псом езгъэщIэну си хъуэп-
сапIэу СурэтыщI гъуазджэхэмкIэ музейм сыкIуащ, арщхьэкIэ 
си жэрдэмыр къыздаIыгъатэкъым. ФIым сыпэплъэу иджыри 
согугъэ апхуэдэ гъэлъэгъуэныгъэ щыIэну, Мэлбахъуэ Тимборэ 
и цIэр зезыхьэ Къэрал библиотекэм и пэшхэм а лэжьыгъэхэр, 
Елбэрд и тхылъхэри ящIыгъуу, утыку къыщрахьэну. А гупсы-
сэр нэрылъагъу тхуэхъуну сегъэгугъэ библиотекэм и унафэщI   
Емуз Анатолэрэ Елбэрдрэ зы классым зэрыщIэсам. 

Емуз Анатолэ, щIэныгъэлI цIэрыIуэ Бгъэжьнокъуэ Барэсбий, 
сэ дызэгъусэу дгъэхьэзырри, Налшык къалэ администрацэм 
лъэIу тхыгъэ едгъэхьат Елбэрд щыпсэуа унэм и блыным абы и 
фэеплъ пхъэбгъу фIадзэну дыхуейуэ. ДагъэщIэхъуакъым, 
иджы Лениным и цIэр зезыхьэ уэрамым тет а унэм сыблэкIыху, 
Елбэрд и теплъэ нэфIэгуфIэм сыхудоплъей. 

ПсалъэкIэ пхужымыIэным хуэдизщ урыс, адыгэ, балъкъэр 
литературэхэм фIы дыдэу хэзыщIыкI а цIыхум сэ пщIэуэ 
хуэсщIу щытар. Къыпхуэмылъытэну инщ Елбэрд-тхакIуэм и 
гупсысэр къызыпекIуэкIахэр. Абы и гугъу я тхыгъэхэм щащIащ 
КъБКъУ-м и профессор Толгуров Зейтун, щIэныгъэлI филолог 
Тхьэгъэзит Юрэ, усакIуэ, журналист, КъБР-м щэнхабзэмкIэ 
щIыхь зиIэ и лэжьакIуэ Моттаевэ Светланэ, филологие щIэны-
гъэхэмкIэ кандидат Мыз Залинэ сымэ, нэгъуэщIхэми. 

Тхылъ щхьэхуэ тебухуэну къэзылэжь тхакIуэ гъуэзэджэщ 
Мэл бахъуэ Елбэрд. Зэман гъунэгъум апхуэдэ лэжьыгъэ 
ягъэхьэзыру къыдагъэкIыну сыщогугъ. Гугъэр адэ щIэинщ! 

IЭЩНОКЪУЭ Олег,
Урысейм и Журналистхэм я зэгухьэныгъэм хэт.

Тэрч районым хыхьэ Дей жылэмрэ 
Прохладнэ щIыналъэм и Красно-
сельскэ къуажэмрэ амбулаторэ-
щIэхэр щаухуэнущ «ЦIыхухэм япэ ме-
дицинэ дэIэпыкъуныгъэ щрат IуэхущIапIэхэр 
къэгъэ щIэрэщIэжын» программэмкIэ. А Iуэ-
хущIапIэ хэм иджыпсту я Iуэху зыIутым нэхъ 
 гъунэгъуу зы щигъэгъуэзэну, ухуэныгъэщIэхэр 
щащIыну щIы пIэхэр зригъэлъагъуну жыла-
гъуитIми щы Iащ КъБР-м узыншагъэр хъумэным-
кIэ и министр Къалэбатэ Рустам.

АМБУЛАТОРЭХЭМ я хэщIапIэр 50 гъэхэм яухуа 
унэщ икIи я щытыкIэкIэ кхъахэ дыдэ хъуащ. Iуэху-
щIапIэхэм я дохутырхэм щепсалъэм министрым 
къы хигъэщащ иджырей технологиехэр къагъэ  сэ-
бэпу ухуэныгъэхэр зэрырагъэкIуэкIынур, ахэр зы-
хуэныкъуэ IэмэпсымэхэмкIэ къызэрызэрагъэ  -               
пэ щынур, цIыхухэм хуащIэ медицинэ Iуэхут-                          
хьэбзэхэр егъэфIэкIуэным хуэщIауэ абыхэм лэ-

жьыгъэр  зэ рыщызэтраублэнур. 
«ЦIыхухэм япэ медицинэ дэIэпы-

къуныгъэхэр щрат IуэхущIапIэхэр къэ-
гъэ щIэрэщIэжын» программэр 2025 

гъэ пщIондэ лэжьэнущ. Республикэм и щIына-
лъэхэм щыIэ медицинэ IэнатIэхэм ящыщ куэд зы-
хуей хуагъэзэжыну хунэсынущ а пIалъэм къриу-
быдэу.

Мы илъэсым узыншагъэр хъумэнымкIэ Iуэху-
щIапIэ хэр ухуэн къыщрагъэжьэнущ Белая Речкэ, 
Шэрэдж Ищхъэрэ, Къубэ-Тэбэ, Дей, Красносельс-
кэ, Светловодскэ къуажэхэм, Звезднэ жылэм, ап-
хуэ дэу зэгъэпэщыжыныгъэ лэжьыгъэхэр щрагъэ-
кIуэкIынущ Узыфэ зэмылIэужьыгъуэхэр зыпкърыт-
хэм щеIэзэ республикэ сабий клиникэ центрым, 
Шэджэм, Iуащхьэмахуэ районхэм я поликлиникэ 
къудамэхэм, Балъкъэр Ипщэ, Яныкъуей, Шэджэм 
Ищхъэрэ, Нартан, Щхьэлыкъуэ, Гундэлэн къуа-
жэхэм дэт амбулаторэхэм. 

ЩХЬЭЩЭМЫЩI  Изэ.

Зэгъэпэщыжыныгъэхэм  къыпащэ

Сирием, Алеппэ, къыщалъхуа ди лъэпкъэгъу щIалэ Ща-
уэжь Хьэсэн и скульптурэхэр, сурэтхэр, каллиграфие лэжьы-
гъэр Адыгэ Республикэм щагъэлъэ гъуащ. 

ХЬЭСЭН 1986 гъэм Алеппэ дэт къэрал университетым ин-
джылыз филологиемкIэ и къудамэр, 1987 гъэм СурэтщIынымкIэ 
гъуазджэм щыхурагъаджэ академиер «Скульптурэмрэ хьэрып 
тхыбзэмрэ» хухэхауэ къиухащ. 

Щауэжьыр 1998 гъэм къэкIуэжащ и хэкум икIи Адыгэ къэрал 
университетым лэжьэн щыщIидзащ. ЯпэщIыкIэ, Прикладной 
математикэмкIэ къудамэм интернет-технологиемкIэ щригъэ-
джащ, 2004 гъэм щегъэжьауэ хамэкъэралыбзэхэмкIэ факуль-
тетым щылэжьащ. 2005 гъэ лъандэрэ университетым хьэрып 
тхыбзэмкIэ и гупжьейм и унафэщIщ, мастер-классхэр ире-
гъэкIуэкI. Абы и IэдакъэщIэкIхэр Мейкъуапэ и мэжджытым 
фIэлъщ. 

- Щауэжь Хьэсэн АКъУ-м лэжьыгъэшхуэ щрегъэкIуэкI икIи 
Адыгейм и СурэтыщIхэм я зэгухьэныгъэм къызэригъэпэщ 
гъэлъэгъуэныгъэхэм сыт щыгъуи хэтщ. Абы и IэдагъэщIэкIхэр 
нобэрей махуэм поджэж, и скульптурэхэми художественнэ 
гупсысэ щхьэхуэхэр лъабжьэ хуещI, - жеIэ гъуазджэ щIэны-
гъэхэмкIэ кандидат Къуиикъуэ Марьет. 

Дуней псом къыщацIыху Тыр-
кум щылажьэ «Пегасус» авиа-
линиер. Налшык аэропортым 
телъэтыкIыу Истамбыл ди 
цIыхухэр зыхьу щытари аращ. А 
«Пегасус»-р зейхэм я деж 
щылажьэхэм къащIэхъуэ щIэ б-
лэм я цIэхэр я кхъухьлъатэхэм 
фIащыну унафэ ящIащ мы 
гъэм. 

Иджы къысIэрыхьа хъыба-
рыщIэр хуабжьу си гуапэ  хъуащ. 
«Пегасус»-м и кхъухьлъатэхэм 
ящыщ зым адыгэцIэ фIа-
щакIэщ. «Нэжанрэ Нэхунэрэ» 
(«Nejan Nefin»).

«Аирбус», «Гамбург» завод-
хэм щызэпкъралъхьа «ТС-
RDR» дамыгъэ зытет «Airbus 
A321 neo» кхъухьлъатэр жэпуэ-
гъуэм и 10-м уэгум ихьащ, 
адыгэ кхъухьлъатэр иджы 
«Пегасус»-м егъэлажьэ. 

ИорданиекIэ дызэджэ щIыналъэм истам-
былакIуэм и зэманым япэу нэсащ шап-
сыгъхэр. 1858 гъэм абыхэм псэупIэ яхуохъу 
урымхэм пасэ зэманым яухуа Амман амфи-
театрым и Iэхэлъахэр. Къэбэрдейхэр, аба-
зэхэхэр, бжьэдыгъухэр якIэлъыкIуащ шап-
сыгъхэм икIи Амон (Амман) е Филадельфи-
екIэ зэджэу щыта, Урым пащтыхьыгъуэм 
иухуауэ щIым щыщ хъужа къалэжьыр къэ-
зы ухъу реихь щIыналъэр псэупIэ абыхэм ящI.

НЭХЬУР къуажэм адыгэ унагъуищэрэ пщIырэ 
дэсщ. КъедбжэкIынти ахэр: Дыгъужь,  Ди дыхъу, 
Шумэн, Лыш, ЛIыбзу, НэпIащэ, Уд жыхъу, Ща-
бэрыкIуэ, Абыдэ, Бесчокъуэ, Еутых,  Къат, 
Хьэжэлыкъуэ, Щаджэ, Щхьэлахъуэ, Цей, Хъут, 
Хьэпэхъу, Хьэдыгъу, Жамбэч, Борэн, Ехъу лIэ, 
Щхьэныкъуэ, Щхьэдэ, Щынахъуэ, Хьэкъугъ, 
Пхъауэ, Жьанэ, Кужьу, Гъыш, Беикъуэ, Лу, 
Стащ, Хьэджакъуэ, Хъуацэ, Емызэш, Едыдж, 
Щхьэпс.

Ар-Русейфэ дэсхэр къэбэрдейщ. Ахэр: 
Къэрэшей, Хьэвжокъуэ, Токъмакъ, Сейн 
(Щхьэгъэпсо), Къущхьэ, Шыбзыхъуэ, Молэ, 
Мы щокъуэ, Джырандокъуэ, Архъагъэ,  Кхъуэжь, 
Быж, Пащты, Тыкъуэ, Тажджэ, Iэпщэ, ХьэIупщы, 
Алътуд, Елджэрыкъуэ, Джэшокъуэ, Къунаш, 
Сыжажэ, Къасым, ТIэф, Тхьэмокъуэ, Алътуды-
къуэ, Махъцэ, Къуршэ, Щэбэт.

Нэхьури ар-Русейфи Адыгэ Хасэ 1961 гъэм 
къыщызэIуахащ.

Къэбэрдей жылэшхуэт Джэрэшыр. Нобэ абы 
адыгэу къыдэнэжар мащIэщ - я нэхъыбэр Ам-
ман Iэпхъуащ. Адыгэхэм Джэрэш тIысыпIэ 
яхуэзыщIар Мумэтмашэхэ я лIыжьт: «Псынэ 
IэфIхэр къыщыщIож, мэзи, бгыи, вапIи щы-
куэдщ», - жери.

Джэрэш дэтIысхьат унагъуэ 80-м нэс: Хъущт, 
Дыгъужьокъуэ, Дыду, Дидан, Къашыргъэ, Уэ-
тей, Жылокъуэ, Мысхъуэжь, Цагъэ, Хъуэст, 
ХьэцIыкIу, Щауэжь, Щоджэн, Iэхъуэмыхъу, 
Шыкуэ, Хъуран, ХьэIупщы, Мыкъуэжь, ШкIа-
хъуэ, Маршэн, Бэкащ, КIэфо, ДзыхьмыщI, 
Тхьэнахъуэ, ЦIывынэ (ТIэш), КIэмпIарэ, Кацу, 
ЛIуп, Тыкъуэ, Къуршэ, Уэрэзей, Хьэжу, Къалэ-

батэ, Къардэн, ЛIыгуащIэ, Мэшыкъуэ, Мамхэ-
гъ, Сейн, Сэрхъуэщ, Тажджэ, Тырку, Тхьэгъэ-
зит, Къазмыхь, ТIыхъужь, Абазэ, Балъкъэр, 
Бешто, Бэлагъ, Бырс, Гъубжокъуэ, ГъукIэ, 
Думэныщ, Архэст, ДыщэкI, Жэмыхъуэ, Сэба-
нокъуэ, Занилэ, Мэлдыж, Зыхъуэ, Хьэрэто -        
къуэ, КIэщ, ШыкIэбахъуэ, ИмыкI, ШуцIыкIу, 
Шуужь.

Иужьрей мухьэжырхэр 1900 гъэм нэсащ. 
Абыхэм я нэхъыбэр Джылахъстэнейм икIат. 
 Гугъу ехьа, емынэми таломи къела гупышхуэр 
дэтIысхьащ Мухьэджрин зыфIаща къуэла-
джэм. Псэуалъэ щIынымкIэ абыхэм ядэIэпы-
къуащ нэхъ пасэу хэхэс хъуа адыгэхэр, 
щIыхьэхум щыпажэхэт Къумыкъу Мырзэрэ 
Хьэвжокъуэ Мухьэмэдрэ.

Амман нобэ хыхьэжауэ къалъытэ адыгэ, 
шэшэн мухьэжырхэм яухуа Сыуелыхь къуажэр. 
А жылэм и лъабжьэр 1914 гъэм зыгъэтIылъахэм 
ящыщщ мы къэбэрдей унагъуэхэр: Абеикъуэ, 
Абазэхэ, АфэщIагъуэ, Гуанэ, Бабыгу, Бажэ, 
Бжэнтхьэлэ, Бейтыгъуэн, Болэт, Бырмамыт, 
КIыщокъуэ, ДыщэкI, Жьанэ, ИмыкI, Къалэ, 
 Къардэн, КIэщт, ЛIыгуащIэ, Насып, Нэхущ, 
Сейн, Щхьэгъэпсо, Токъмакъ, Умэт, Хьэты-
къуей, Хъуран, Шакъмэн, Шышэ, Шыкъым, 
Щэрдан, ЛIыпщ, Щэрмэт, ЩхьэщэмыщI, 
Пхъэщ, ЯфIэунэ, Лъостэн, Налшык.

Уадисир жылэшхуэр зыухуар бжьэ ды гъу-
хэрщ. 1972 гъэм абы дэс цIыху мин 15-м и ны-
къуэр адыгэт. Илъэс куэдкIэ къуажэм и тхьэ-
мадэу лэжьа ЩэбэрыкIуэ Хьусний зэры-
жиIэжымкIэ, бжьэдыгъухэм Уадисир къуэла-
джэр 1882 гъэм псэупIэ ящIащ. Япэу а щIыпIэм 
къэIэпхъуахэм я унэцIэхэр: Къат, Хьэткъуей, 
ЕхъулIэ, Абэзэхэ, Бгъанэ, Хьэлашт, ХьэдэгъэлI, 
ЛIыбзу, Лыщэ, Цей, Хьэтыкъуэ, Хьэтх, Мэрэты-
къуэ, Хъут, Тхьэрыкъуахъуэ, Хэкужь, ГутIэ, 
Джэрым, Бырсекъуэ, Абрэдж, Бланэукъуэ, Да-
ур, Жанхъуэт, Жьанэ, Кубэ, НэпIащэ, Пщыбий, 
Теувэж, Дыгъужь, Тыкъуэ, Тхьэгъэпсо, Цыбэ, 
Джатауэ, Джатэнокъуэ, Iэбыдэ, МэшхуэфI, 
Псыкумб, Чуикъуэ, Iэпыщ, Щхьэлдыгъу, Кужьу, 
Къуиижь, Хъуажь, Шагужь, ШащIэ, Хьэпэпх, 
ЩабэрыкIуэ, Къуэц, Гъунэжыкъуэ.

Тхакlуэ Егъэн Аднан Озвери «Кърум и къафэ» зи цlэ и тхы-
гъэр лъабжьэ ищlри сценарий итхащ. «Кърум и къафэ» 
тхылъыр лъэпкъгъэкlуэдым и lуэрыlуатэу жыпIэ хъунущ... 

ТХЫГЪЭР залымыгъэмрэ тхьэмыщкlагъэмрэ зэщlиубыда 
Кавказым и зы къуажэ гуэрым къыщыхъуахэм ятеухуауэ аращ. 
Егъэн Аднан Озвери и IэдакъэщIэкIым киноиндустрием и 
лэжьакlуэхэм гу къылъатагъэххэщ икlи ягу зэрырихьыр жаIащ. 
«Мы lуэхум теухуауэ къетхьэжьа лэжьыгъэхэр, зэпсэлъэны-
гъэхэр тэмэму екlуэкlащ», - жиIащ Егъэн Аднан «Жьынэпс» га-
зетым и упщlэхэм жэуап щаритым. ИкIи дыщIигъуащ сценари-
емкIэ фильм трахыну зэгурыIуэныгъэ зэрыщыIэр, абы щыджэ-
гуну зыхуагъэфащэ актерхэми зэрепсэлъар. 

«Ди мурадыр къыдэхъулIэн папщlэ дызыхуэныкъуэну ахъшэр 
и пIалъэм къытlэрыхьэну догугъэ», - жеlэ сценарийр зейм. 

«Кърум и къафэ» тхылъыр хуабжьу гуузщ. Абы лъабжьэ хуэ-
хъуар къэхъуа Iуэхугъуэщ - шэрджэсхэм я Хэкур зэрырагъэбгы-
намрэ къращlылlа лъэпкъгъэкlуэд зауэмрэщ. А гузэвэгъуэ-
шхуэр адыгэхэм я тхьэмыщкlагъэкъым, атIэ цlыхуцIэ зиIэм я 
тхыдэм и напэкlуэцl гуузхэм ящыщщ. Абы щыхьэт тохъуэ урыс 
тхыдэтх Берже Адольф зи хэку зрагъэбгына шэрджэсхэм  папщlэ 
итхар: «А цlыхухэр хуабэузымрэ фэрэкl узымрэ зэщlаубыдат. Зи 
псэр хэкlа шэрджэс бзылъхугъэм сабий цlыкlуитl щlэст, ибэу 
къэнахэм ящыщ зыр и псэ еджэрт, адрейм и анэ лlам и бгъафэм 
быдзышэ къыщилъыхъуэрт...». Нэгъуэщl тхыдэтхым мыпхуэдэу 
етх: «Хы Фlыцlэ lуфэм lулlыхьа шэрджэсхэм я бжыгъэр и ны-
къуэм нызэрохьэс, Трабзон къалэ къудейм цlыху мин 53-м нэс 
дунейм щехыжащ. Хы гущlыlум тету «зауэжь кхъэлъахэ» зыфlа-
ща кхъухьхэм ящыщу дапщэр хы Фlыцlэм щlилъэфами зыми 
ищlэркъым». 

«Кавказым и нэхъ лъэпкъыжьхэм ящыщ шэрджэсхэм я 
 хъуэпсапlэхэри, я гурыфlыгъуэри, я гугъапlэхэри, я къэкlуэнури 
фlагъэкlуэдащ. Ди лъэпкъыр илъэс мин бжыгъэкlэ щыпсэуа ди 
адэжь Хэкум, ди адэжьхэм я гущlэм къыхачащ. Ди гуэуахэмрэ 
ди нэщхъеягъуэхэмрэ зэщlэткъуэри, ди гуащlэмащlагъэр, ди 
гузэвэгъуэр гъусэ зыхуэтщlыжри, ди Хэку дахэм, Кавказым и 
бгылъэхэм дыкъикlащ. Дыкъыздэкlуа щlыпlэхэр къумрэ 
тафэрэт. 

Мыр тхыдэм къыщымыхъуа хэкугъэбгынэщ. Япэрей зэманым 
ар дуней псом ебгъэщIэныр гугъут. Ауэ иджы зэпыщlэны-
гъэхэмрэ техникэхэмрэ я лlэщlыгъуэм дыщопсэу. А тхьэмыщкlа-
гъэр зэрыдунейуэ яхуэтlуатэу, мыпхуэдэ гузэвэгъуэр зэи 
зыщlыпlи къыщымыхъужын щхьэкlэ тхузэфlэкlыр утыку къит-
хьэн хуейщ. lэмалу диlэр етхьэлlэу а гуауэм и хъыбарыр мелуан-
хэм къахуэзыlуэтэн фильм техыным и зэман къэсащ», - жеIэ 
Егъэн Аднан.

НапэкIуэцIыр  зыгъэхьэзырар  НЭЩIЭПЫДЖЭ  Замирэщ. 

Тхыдэ

Гъуазджэ

ЩIэАдыгэ кхъухьлъатэ щыIэщ

ФильмыщIэ трахынущ

Хэкум  пщIэ  щыхуащI

Щикъухьащ  адыгэр  дунеижьым



Зыгъэхьэзырар
ЩХЬЭЩЭМЫЩI Изэщ

Ныбжьрэ 
ныбжьэгъурэ

Кисловодск къалэм иджыблагъэ щекIуэкIащ Ставрополь 
крайм кикбоксингымкIэ и чемпионатрэ пашэныгъэр къэ-
хьыным хуэунэтIа зэхьэзэхуэрэ. Хэгъэрейхэм нэмыщI, зэпе-
уэхэм хэтащ Къэбэрдей-Балъкъэрым, Къэрэшей-Шэрджэ-
сым, Осетие Ищхъэрэ - Аланием, Ростов областым я лIыкIуэ-
хэр, я ныбжькIэ илъэсий хъухэм къыщыщIэдзауэ нэхъыжь-
хэмрэ. 

ГЪЭЩIЭГЪУЭНУ икIи удэзыхьэхыу екIуэкIа зэIущIэхэм ди 
республикэм и спортсменхэм дыщэ медалу 36-рэ къыщахьащ 
икIи гуп зэхьэзэхуэм етIуанэ увыпIэр щаубыдащ. 

КъБР-м и командэр ягъэхьэзыращ БецIыкIу Ибрэхьим, Апа-
жэ Рашид, Сасыкъ Анзор, Къудейхэ Алимрэ Залымрэ, Шэрий 
Мурат, ШащIэ Арсен сымэ.

Иджы ди республикэм и спортсменхэм къапэщылъщ ма заем 
и 8 - 11- хэм щIыналъэхэм я зэхьэзэхуэу Мейкъуапэ къалэм 
щекIуэкIынум зыкъыщагъэлъэгъуэну. 

 ХЬЭЩЫКЪУЕЙ  Олег.

Мэзкуу къалэм и «Лужники» куейм самбэмкIэ щыIэ дунейпсо 
центрым иджыблагъэ щекIуэкIащ дзюдомкIэ «ЛокоДзю-
до-2023» урысейпсо зэхьэзэхуэм и кIэух зэпеуэр. Абы хэтащ 
республикэм и «Локомотив» командэр икIи медалитху абы къы-
щихьащ.

Я ХЬЭЛЪАГЪ елъытауэ щыбэна гупхэм я деж япэ увыпIэр 
 щаубыдащ Джэданэ Алинэрэ (кг 40) Унэж Амирланрэ (кг 34-рэ). 
Ещанэ хъуахэщ Абазэ Сэлим (кг 38-рэ), Шыгъэлыгъуэ Аскэр (кг 42-
рэ), Караев Алим (кг 46-рэ) сымэ. 

Зэхьэзэхуэм кърикIуахэр зэхалъхьэжа нэужь, 2010 - 2011 гъэхэм 
къалъхуахэм ирагъэкIуэкIа зэпеуэм хэтахэм ящыщу дзюдоист 
 нэхъыфIу къалъытащ Джэданэ Алинэрэ Унэж Амирланрэ. ЩIыхь 
тхылъхэмрэ дыщэ медалхэмрэ къадэкIуэу чемпионхэр ахъшэ 
 саугъэтхэмкIэ ягъэпажащ икIи щхьэж къылъысу сом мини 100 
къызэрыратам щыхьэт техъуэ сертификатхэри къыIэщIалъхьащ. 

Спортсменхэр зэхьэзэхуэм хуагъэхьэзыращ Джэданэ Залымрэ 
Лукьянов Геннадийрэ. 

Гъэ джэгугъуэщIэм жы-
джэру зыхуэзыгъэхьэзыр ди 
«Спартак-Налшык»-р Есэн-
тIыгу къалэм щыIэу етIуанэ 
зэныбжьэгъугъэ зэIущIэ 
ири гъэкIуэкIащ щIышылэм  
и 31-м. А махуэм ар IущIащ 
Таганрог къалэм и «Форте» 
командэм.

ЗЭХЬЭЗЭХУЭМ и япэ Iыхьэм 
зэрыщIидзэу ди щIалэхэр япэ 
ищащ, гупым и капитан Хьэ-
шыр Алан и фIыгъэкIэ. Абы 
IэкIуэлъакIуэу игъэзэщIа пе-
нальтим Iэмал гуэри къыхуи-
гъуэтыфакъым хьэрхуэрэ-
гъухэм я гъуащхьэтетым. 

ЗэIущIэм и етIуанэ Iыхьэм 
зэрыщIидзэжу, Таганрог къи-
кIахэм бжыгъэр зэхуэдэ ящIы-
жащ, ауэ, джэгугъуэм хухаха 
зэманыр и кIэм нэблэгъауэ, ди 
щIалэхэм япэ ищыжын яху-
зэфIэкIащ. Мыбдежми ди ко-
мандэм пенальти аргуэрыжьу 
игъэзэщIэн хуей хъуащ. Иджы 
топым лъэщу еуар КIэды-       
кIуей Хьэчимщ. Ди гуапэ зэ-

Спорт хъыбархэр

ЕтIуанэми дыщытокIуэ
ры хъущи, ди щIалэр гъуэм 
блэукIакъым, абы и фIыгъэкIи 
етIуанэ текIуэныгъэр налшык-
дэсхэм къахьащ. МахуиплI 
ипэкIэ ди щIалэхэм ирагъэ-
кIуэкIа япэ зэныбжьэгъугъэ 
зэIущIэм 1:0-у щыхагъэщIащ 
«Алание-2»-р.

Налшыкдэсхэм ящыщу 
«Фор те»-м дэджэгуащ Къумы-
къур, Каркаевыр, Молэмусэр, 
КIэ дыкIуейр, Березовыр, Гъуэ-
гузокъуэр, Бажэр, Торосян, 
Мас ленниковыр, ХьэцIыкIур, 
Наршауовыр, Селяевыр, Жан-
гуразовыр, Дмитриенкэ, Топу-
рие, ЛIупыр, Котовыр. 

Абыхэм нэмыщI, а махуэм 
ди щIалэхэм яхэту губгъуэм 
кърагъэхьащ гъуащхьэхъумэ 
щIалитI, ди гупым къыхыхьэн 
мурад яIэу, я зэфIэкIыр къа-
гъэлъэгъуэну къэкIуауэ.

КъыкIэлъыкIуэ зэныбжьэ-
гъугъэ зэIущIэр мазаем и 
6-м Налшык щекIуэкIынущ. 
А махуэм кърагъэблэгъэнущ 
Псы хуа бэ и «Мэшыкъуэ-
КМВ»-р. 

Медалхэм ахъши щIыгъуу

Мейкъуапэ зыхуагъэхьэзыр

Апхуэдэ фIэщыгъэ иIэу 
Къэбэрдей-Балъкъэр Рес-
публикэм и Лъэпкъ музейм 
иджыблагъэ къыщызэIуахащ 
гъэлъэгъуэныгъэ гъэщIэ-
гъуэн. Налшыкдэсхэмрэ абы 
и хьэщIэхэмрэ я пащхьэ къра-
хьащ Дагъыстэным и Лъэпкъ 
музейм, Тахо-Годи Азэ и цIэр 
зезыхьэм, и гъэтIылъыгъэ 
хьэп  шыпхэм ящыщхэр. Му-
зейм и лэжьакIуэхэм я жэр-
дэмыр даIыгъащ КъБР-м, Да-
гъыстэн Республикэм щэнхаб-
зэмкIэ я министерствэхэм, 
Налшык дэт Лъэпкъ музейм. 

ДАГЪЫСТЭН IэпщIэлъапщIэ-
хэм я IэдакъэщIэкIхэм яуфэб-
гъуа пэшым сызэрыщIыхьэу 
сызыхуэза музейм гъэлъэ-
гъуэныгъэхэмкIэ и къудамэм и 
унафэщI Жылэ Марьянэ иб-
зыщIыркъым хьэщIэхэр узэ-
хъуапсэ хъуну гъэтIылъыгъэ-
хэмкIэ зэрыкъулейр. «Мыбы-
хэм я тхыпхъэбэ алэрыбгъу- 
хэм хуэ дэ щыIэу си фIэщ 
хъуркъым, я быдагъым и гугъу 
умыщIыххи. Хьэмэрэ я ды щэ-
идэхэр, уагъэ-щагъэхэр, кхъуэ-
щыным, дыжьыным, гъуап-
лъэм къыхэщIыкIа хьэпшып-
хэр-щэ?! Я IэрыкIхэр, щыгъы-
ныгъуэхэр зэрагъэщIэращIэм 
зы лъэпкъи щIэрымыхьэну 
къысщохъу. Бащлъыкъ къу-
дейм ирадэ псы цIыкIур зы 
 гъуазджэ псо хуэбгъадэ хъуну 
ягъэдахэ, бгырыпхым халъхьэ 
лъэпкъ дамыгъэхэр апхуэдиз-
кIэ екIуу, хэзагъэу къыхахри, 
занщIэу нэм къыIуидзэркъым. 
Гъэлъэгъуэныгъэр щыдгъэ-
хьэзырым хьэпшып зы-тIу си 
нэм къыфIэнащ щыщыпс ди 
музейм щIэлъу. Ар щажесIэм 
ехьэкI-къехьэкI хэмылъу къыз-
жаIащ ди деж щеджа е ди 
 гъуазджэм фIыуэ щыгъуазэ я 
IэпщIэлъапщIэхэм ахэр ады гэ-

«Си Дагъыстэн»
хэм ейм тращIыкIауэ зэрыарар. 
Ар куэд и уасэщ, дагъыстэнхэм 
я зэфIэкIри абы зыкIи игъэ-
цIыкIукъым», - жеIэ Марьянэ. 

Гъэлъэгъуэныгъэр IыхьитIу 
гуэ шащ: Дагъыстэным щып-
сэу лъэпкъхэм я щэнхабзэмрэ я 
гъащIэмрэ къэзыгъэлъагъуэ 
лэжьыгъэхэр зыхыхьэрэ бгы-
рыс бзылъхугъэм и теплъэ да-
хэр къызытещ сурэтхэмрэ.

Лъэпкъ 30-м нэс щыпсэу, зи 
цIыхухэр диалект 70-м ирипса-
лъэ щIыналъэм и щэнхабзэ, 
 художественнэ IэрыкIхэр я 
тхыдэ къызэрымыкIуэмрэ               
я  лъахэм ущыпсэуну зэрыгу-
гъусыгъумрэ къагъэщIащ.  
Псалъэм и хьэтыркIэ, къур-
шылъэм щIыIэм зэрызыщыща-
хъумэр я алэрыбгъу Iувхэрт, 
быдэхэрт, хьэкъущыкъуу къа-
гъэсэбэпри я IэкIэ ящIа кхъуэ-
щын кумбыгъэхэрт, зыщатIа-
гъэри я Iэм  къигъэщIа фэилъ-
хьэгъуэхэрт. 

Апхуэдэуи гъэлъэгъуэны-
гъэм хэтщ псэуалъэхэр зэра-
гъэ дахэхэр, жылэхэм я теплъэ-
хэр къызытещ сурэтыжьхэр, 
лъэпкъ фащэхэр, фэилъхьэ-
гъуэ хэр, Дагъыстэным щыпсэу 
лъэпкъхэр ирипхузэхэцIыху -
кIыу щыгъыным халъхьэ дамы-
гъэ-тхыпхъэщIыпхъэхэр, дыщэ 
IуданэхэмкIэ хадыкIа щэкIхэр, 
дыщэи дэхэр, Iэщэ зэмы лIэу-
жьыгъуэхэр, ящIа, траха сурэт-
хэр, нэгъуэщI куэди. Псори зэ-
хэту артефакт 200-м щIигъу 
 мэхъу гъэлъэгъуэныгъэр. 

ЗэIущIэр езыгъэкIуэкIа, 
Лъэпкъ музейм щIэныгъэмкIэ 
и къуэдзэ Хьэщэ Иринэ япэ 
 псалъэр иритащ КъБР-м щэн-
хабзэмкIэ и министрым и 
 къуэдзэ Карчаевэ Iэминат. Хьэ-
щIэхэм фIэхъус яриха, фIыщIэ 
яхуищIа иужь, абы жиIащ: 

- Дагъыстэным и щэнхаб-   
зэр, гъуазджэр ди нэIуасэщ, а 
щIыналъэр дэ фIыуэ долъагъу, 
доцIыху абы и усакIуэ телъы-
джэхэу Гамзатов Расул, Алиевэ 
Фазу, композитор гъуэзэджэ 
Кожлаев Мурат сымэ, нэ-
гъуэщIхэри. Дагъыстэныр уэ-
рэдхэм, бгыхэм, усакIуэхэм, 
цIыху IэпщIэлъапщIэхэм я къэ-
ралщ, нобэрей Iуэхури абы и     
зы щапхъэ наIуэщ. Си гугъэм-
кIэ, усыгъэм, сурэт щIыным, нэ-
гъуэщIхэми хуэдэу, республи-
кэм и лъэпкъ IэпщIэ лъап щIа-
гъэхэм я деж увыпIэ щхьэ хуэ 
щеубыд зэрахьэ хьэп шыпхэр 
зэрагъэдахэм. Мы пэ шым 
укъы зэрыщIыхьэу зы гуш хуэ-
ныгъэ гуэрым укъы зэ щIеIэтэ, 
дэтхэнэ зы Iэдакъэ щIэкI ми 
укъыбгъэдэувыIэу гуп сэхуу зэ-
пэпплъыхьыну  ухуейщ. Абыхэм 
наIуэ пщащI Дагъыстэным 

щыпсэу лъэпкъ хэм я тхыдэм, я 
хабзэм пщIэ зэрыхуащIыр. Си 
гуапэщ зэIущIэм кърихьэлIа 
дэтхэнэми абы гукъыдэж къы-
витыну. 

КъыкIэлъыкIуэу къэп сэлъа-
пIэр хуит хуащIащ Дагъыс-
тэным и Лъэпкъ музейм и 
унафэщI Магомедов Бахру-
дин. Абы ЩэнхабзэмкIэ минис-
терствэм, езым къабгъэдэкIыу 
бысымхэм фIыщIэ къахуи -
щIащ икIи убгъуауэ тепсэ-
лъыхьащ я IуэхущIапIэм, абы 
къудамэу 39-рэ зэриIэм, Сочэ, 
Алтай иджыпсту гъэлъэгъуэны-
гъэхэр зэрыще кIуэкIым. Ап-
хуэдэуи къыхигъэщащ зы ма-
зэкIэ Налшык ще кIуэкIыну «Си 
Дагъыстэн»  гъэ лъэгъуэныгъэр 
Саратов, Ханты-Мансийск яшэ-
ну зэрамурадыр. «Зэпымыууэ 
дызы хущIэкъур гугъуехь куэд 
зылъэгъуа, тхыдэ къулей зиIэ 
ди лъэпкъым и блэкIар, и нобэр 
лъэпкъ нэхъыбэм къызэред-
гъэ щIэнырщ. Ар мыIейуэ къы-
дэ хъулIэу къысщохъу», - жиIащ 
Бахрудин. 

Гъэлъэгъуэныгъэм зригъэ-
гупсысахэр, Дагъыстэныр езы-
хэм зэрацIыху лъэныкъуэр, 
 ехъу лIэныгъэ дяпэкIи яIэну 
зэрагуапэр къыхагъэщу зэIу-
щIэм къыщыпсэлъащ КъБР-м 
и цIыхубэ сурэтыщIхэу Црым 
Русланрэ Жылэ Анатолэрэ, су-
рэтыщI, скульптор, дыщэкI Сур-
хайханов Ибрэхьим,  КъБР-м и 
СурэтыщIхэм я зэгухьэныгъэм 
и унафэщI Къа ныкъуэ Жаннэ, 
сурэтыщI Тхьэ зэплъыж Руслан, 
дагъыстэн лъэпкъым къыхэкIа, 
куэд щIауэ Налшык щыпсэу нэ-
хъыжьыфI Алиев Гази-Маго-
мед сымэ. Зэ IущIэр къызэщIи-
къуэжащ, гъэ лъэгъуэныгъэм 
еплъыну къы зэхуэсахэм гъуэгу-
гъэлъагъуэ яхуэхъуу, абы 
гупсэхуу теп сэ лъыхьащ Да-
гъыстэным и Лъэпкъ музейм 
хьэпшыпхэр хъумэнымкIэ и 
IэщIагъэлI нэхъыщхьэ Килде-
евэ Заирэ. «Ди щэнхабзэр фы-
фейм пэгъунэгъущ, ди 
лъэпкъхэр зэкъуэшщ, - жиIащ 
абы. - Абы дызэрыригушхуэ-
ращ фи деж къакIуэ  гъуэгум 
дыкъытезыгъэувар». Дагъыс-
тэн хьэщIэхэм ди Лъэпкъ му-
зейм тыгъэ къыхуа щIащ дзэхум 
къыхэщIыкIа, 19-нэ лIэщIы-
гъуэм ящIа гуэгуэн. 

Музейм и пэшым къыщы зэ-
хуэсахэр куэдрэ зэбгрыкIы-
жакъым, абы щыжаIахэмрэ   
ялъагъу дахагъэмрэ зыхуахь-
зра гъап щэм ярейуэ зэманкIэ 
заIэ жьэжащ. 

ИСТЭПАН  Залинэ. 
Сурэтхэр 

Къарей  Элинэ трихащ. 

Гъэлъэгъуэныгъэхэр


